
3

L’ëa zà pe-ô spazio de sei giorni e sei

Nêutte, che in lotta viva e disûguale

Con eroico coraggio i Europei

Difendeivan a nêuva capitale

Da nascente Colonia contro i fei

Isolani da costa occidentale,

Che a circondavan combattendo allôa

Guiddæ da Maionabbo e Caiacôa.


4

Cappi de due tribù meno tranquille

Da bella Aïti, amixi e confinanti,

Avendo prevegnûa l’armâ di Antille

Questi cacichi ëan capitæ davanti

A Isabella, scortæ ô primmo da mille

Ommi gaggiardi, e l’atro da atrettanti:

L’assediavan de nêutte tutt’intorno,

E ghe davan l’assato a-ô fâ do giorno.


5

Bertomê, che ogni giorno uña sorpreisa,

O assato ô s’aspettava da-ô nemigo,

O s’appægiava a tempo pe-a difeisa

Da Sanchez secondôu e da Rodrigo:

Ean distribuii pe-e mûage in linea esteisa

Quanti ëan vegnûi con lô da-ô mondo antigo,

Che scibben che no foîsan che trexento

Façeivan reo de mille pe ardimento.


6

Ean pe ûn giorno da-i fossi e da-i mûaggioîn

Tegnûi lunxi i Selvaggi sbalordii

Da-i scciêuppi e dä mettraggia di cannoîn,

Ch’a n’acquegava çento in chinze tii:

Ma mancando a-i Spagnolli e munizioîn,

Cessava ô fêugo; e quelli allôa ciù ardii

S’accostan e con sati de bravûa

Passan ô fosso e montan sciù ä dreittûa.

